
მიუხედავად ქვეყანაში დეინსტიტუციონალიზაციის, როგორც სახელმწიფო პოლიტიკის მნიშვნელოვანი კომპონენტის, დეკლარირებისა და ამ მიმართულებით გადადგმული ნაბიჯებისა, ამ მიმართულებით ხელშესახები შედეგები ჯერჯერობით სახეზე არ არის. შესაბამისად, ასობით ადამიანს უწევს საზოგადოებისგან იზოლირებულად ცხოვრება, რაც, თავისთავად, შეზღუდული შესაძლებლობის მქონე პირთა უფლებების შესახებ გაეროს კონვენციის მიერ დადგენილ სტანდარტებს უხეშად ეწინააღმდეგება. ამ მიმართულებით განსაკუთრებით პრობლემურ საკითხად იკვეთება დიდი ზომის ფსიქიატრიული პროფილის ინსტიტუციების ბენეფიციართათვის საცხოვრისის, დამოუკიდებელი ცხოვრების მხარდამჭერი თუ სხვა ტიპის სათემო სერვისების ხელმისაწვდომობა, რის გამოც, მათი მნიშვნელოვანი ნაწილი იძულებულია, იცხოვროს  დიდი ზომის სპეციალიზებულ დაწესებულებებში[footnoteRef:1] და სრულიად მოკლებული იყოს იმ სიკეთეებს, რასაც საზოგადოების დანარჩენ წევრებს აქვთ წვდომა, მათ შორისაა, საზოგადოებრივ ცხოვრებაში ჩართვის შესაძლებლობა. [1: ] 


OGP-ის ღირებულებების - ანგარიშვალდებულებისა და სამოქალაქო ჩართულობის პრინციპების გათვალისწინებით, მნიშვნელოვანია, ახალმა სამოქმედო გეგმამ გაითვალისწინოს შშმ ფსიქიკური ჯანმრთელობის პრობლემების მქონე პირთა საზოგადოებრივ ცხოვრებაში ჩართვის ხელშეწყობა დიდი ზომის დაწესებულებების დეინსტიტუციონალიზაციისა და სათემო სერვისების შემუშავების მეშვეობით. აღნიშნული ვალდებულების შესრულების დროს, მნიშვნელოვანია, გათვალისწინებული იყოს ისეთი საკითხები, როგორიცაა, სახელმწიფოს მიერ 1) დიდი ზომის დაწესებულებების ბენეფიციართა ინდივიდუალური საჭიროებების შესწავლა; 2) დიდი ზომის დაწესებულებების დეინსტიტუციონალიზაციის გეგმის შედგენა, რომელიც აუცილებელ ელემენტებად დროით და ფინანსურ კომპონენტებს გაითვალისწინებს; 3) სათემო სერვისების განვითარება მთელი ქვეყნის მასშტაბით, რომელიც დაეფუძნება ფსიქოსოციალური საჭიროების მქონე პირების საჭიროებებს და შესაბამისი ხედვა ინტეგრირებული იქნება დეინსტიტუციონალიზაციის გეგმაში; 4) საზოგადოების ინფორმირებულობის ამაღლება.

